
Timersorneq timigissarnerlu pillugit Inatsisartut inatsisaata 

allanngortinneqarnera pillugu Inatsisartut inatsisissaattut siunnersuut 

Ilinniartitaanermut, Kultureqarnermut Timersornermut Ilageeqarnermullu 

Naalakkersuisoq 

 

Oqaaseqaat. 

Nunatut inuiattullu timersorneq katersuuffigisartakkatta annersaasa ilagivaat. Nunatta 

iluani, nunarsuullu sinnerani unammiuaarnerit ingerlanneqartillugit meeqqaniit 

utoqqarnut tulluusimaarluta malinnaasarpugut. Erfalasuata amuneqarnerani inuiattut 

erinartuutitta erinarsorneqartillugu tulluusimaarneq ataqatigiinnerlu angingaartoq 

misigisarparput.  

Timersorneq timigissarnerlu timimik aalatitsinerinnarmut tunngassuteqanngilaq. 

Timersorneq ataatsimoorneruvoq, kinaassusaavoq, inuunerinnerulernissamut 

aqqutaalluartartoq. Ullumikkullu neriartornerup aqqani timersuutit, timikkut 

aalatitsinerit, qarsasarsorluni, digitalitigullu timersuutit sammivinnut assigiinngitsunut 

sammivillit pinngorarnikuullutik.  

Taamaattumik Inuit Ataqatigiinniit anguniartuarparput nunatsinni inatsisit ullutsinnut 

naleqqussartuarnissaannut peqataajuassalluta. Pingaarteqigatsigumi nunatsinni 

innuttaasut timersornissaminnut timigissarnissaminnullu periarfissaat, taamatuttaarlu 

unammissutaasartut  pisortatigoortumik  akuerisaasut ineriartortitsivigineqarnissaat. 

Inuiattut nukittuutut inissikkiartornitsinni timersornerup iluani  sinaakkutit ersarissut 

pitsaasullu pilersittariaqarpagut.  



 

Minnerunngitsumillu  ukiunut arlalinnut anguniakkat  tapersersortuarnissaat 

timitaleeqataaffiginissaallu pingaarluinnartutut isigaarput. Timersornermut politikki 

aamma atugarissaarnermut peqqissutimullu politikkinut ilaalluinnarput. Taamatuttaarlu 

inunnut ataatsiakkaanut inuiaqatigiinnullu pinaveersaartitsinermut aqqutissat 

pingaarluinnartut ilagivaat. 

Inuit Ataqatigiinniit nuannaarutigaarput timersorneq timigissarnerlu pillugit inatsisip 

allanngortinnissaanut Naalakkersuisuit siunnersuuteqarmata.  

Taamatuttaaq Nakorsaatit Pissassaatit Atorneqartarnerinut Kalaallit Nunaanni 

Akiuisunut allattoqarfiup, Naalakkersuisut ikiuinissaannik pisussaafilerneqarnissaannik 

inatisissaq iluarisimaarparput.  

Pisariaqarpormi timersornermik suliallit aamma Nakorsaatit Pissassaatit 

Atornmeqartarnerinut Kalaallit Nunaanni Akiuisunut allattoqarfiup 

immikkoortinneqarnissaat. Tamannalu ukiarmi Kalaallit Nunaanni Timersoqatigiiffiit 

Kattuffianut aammalu Elite Sport Greenlandimut ataatsimiititaliamit paasisassarsiorluta 

pulaarnitsinnit ersarissarissarneqarpoq. Tassani susassaqartut assigiinngitsut 

aporaatinnginnissaannik sulianillu tamanut naapertuuttumik inerniliisarnissamut 

tunngaveqartoq paasisinnaalluarlutigu ilalerparput. 

Inuit Ataqatigiinniit Inatsisissatut siunnersuut taama isikkoqartillu Ilinniartitaanermut, 

Kultureqarnermut, Ilisimatusarnermut Ilageeqarnermullu Ataatsimiititaliamut 

ingerlatinneqarnissaa  innersuussutigaarput.  


